
Umsögn Landverndar um þingsályktunartillögu um samning Sameinuðu þjóðanna um bann við 
kjarnorkuvopnum, 86. mál.

Stjórn Landverndar hefur kynnt sér ofangreinda þingsályktunartillögu og styður hana í einu og öllu. 
Landvernd telur þó nauðsynlegt að fram komi í greinagerð hverjar afleiðingar af notkun kjarnavopna eru.

Notkun kjarnavopna ógnar vistkerfum jarðarinnar og hefur nú þegar í gegnum tilraunasprengingar og 
geislavirkan úrgang sem myndast óhjákvæmilega og í miklu mæli við framleiðslu kjarnavopna, neikvæð 
áhrif á lífríkið með því að menga andrúmsloft, jarðveg og vötn með geislavirkum efnum. Afleiðingar af 
notkun kjarnavopna á lífríkið eru þekktar og enginn þarf að velkjast í vafa um alvarleika þeirra. 
Sprengjurnar tvær sem sprengdar voru yfir Hiroshima og Nagasaki í lok seinni heimstyrjaldarinnar sýndu 
að kjarnavopn gjöreyða lífi á stóru svæði strax við sprengingu og afleiðingar af gríðarlegum hita við 
sprengingu og geislavirkni hafa afleiðingar á lífverur, til dæmis manneskjur, sem taldar eru í áratugum og 
kynslóðum. Bann við notkun kjarnavopna er því mikilvægt umhverfismál.

Kjarnavopn eru einu gjöreyðingarvopnin sem enn hafa ekki verið bönnuð. Þau þjóna engum tilgangi og 
hjálpa ekki til við að leysa neitt af þeim vandamálum sem heimurinn stendur frammi fyrir og hefur sett sér 
sem stefnu að bæta úr eins og lýst er í Heimsmarkmiðum Sameinuðu þjóðanna. Kjarnavopn vinna í raun 
gegn því að hvert og eitt af heimsmarkmið Sameinuðu þjóðanna náist1. Það eitt og sér er næg ástæða til 
að styðja bann við kjarnavopnum. Þjóðir sem hafa einsett sér að stuðla að því að heimsmarkmið 
Sameinuðu þjóðanna náist ættu því hiklaust að skrifa undir bann við kjarnavopnum.

Sú þróun sem lýst er í greinagerð með þingsályktunartillögunni þar sem kjarnorkuveldin halda ótrauð 
áfram að þróa stærri kjarnorkusprengjur og leggja í það aukið fé og orku er ógnvænleg. Fyrir herlaust ríki 
eins og Ísland ætti það að vera augljóst og sjálfsagt að undirrita samning Sameinuðu þjóðanna um bann 
við kjarnavopnum. Líklega er skýringuna á því að þingsályktunin hefur ekki náð fram að ganga þrátt fyrir 
að hafa verið lögð fram 5 sinnum áður að finna í afstöðu Nato til bannsins sem kemur fram í greinagerð. 
Ríkisstjórn Íslands vill fylgja Nató að málum og hefur því ekki hug á því að undirrita samninginn um bann 
við kjarnavopnum. Stjórn Landverndar hvetur flutningsmenn þingsályktunarinnar til þess að halda áfram

að reyna að vinna tillögunni fylgi innan og utan ríkisstjórnar. Þeir hafa fullan stuðning Landverndar í þessu 
máli.

Virðingarfyllst, 
f.h. stjórnar Landverndar

Auður Önnu Magnúsdóttir, framkvæmdastjóri

